
OVTÂSTUM AALMUGIJ JULGÁŠTUS ALGÂAALMUGIJ VUOIGÂDVUOĐÂIN 

 

Almosčuákkim, mii  

tuáimá Ovtâstum Aalmugij vuáđukirje mittomeerij já prinsiipâi miäldásávt sehe mieigâst toos, et staatah 
tevdih reháláin mieláin toid kullee kenigâsvuođâid vuáđukirje miäldásávt, 

täähid, et algâaalmugeh láá oovtviärdásiih puohâi eres aalmugijguin, siämmást ko tot tuubdâst puohâi 
aalmugij vuoigâdvuođâ leđe ereslágán, toollâđ jieijâs ereslágánin já šoddâđ kunnijâttuđ tagarin ko lii, 

täähid meid, et puoh aalmugeh vaikutteh jieijâs uásild olmooškode ohtsii ärbivyevi tahhee sivilisaatioi 
já kulttuurij maaŋgânálásâšvuotân já riggodâhân,  

täähid lasseen, et puoh oopah, toimâmprinsiipeh já vuáválâšvuođah, moh vuáđuduveh jurdui motomij 
aalmugij tâi ohtâgâsâi pyereebvuotân tâi aalmuglii algâpuáttim tâi nálálij, oskoldâhlij, etnisij tâi 
kulttuurlij iärui vuáđuld tâi tuárjuh taam jurduu, láá rasistiliih, tieđâlávt puástu uáivilist, vuoigâd-
vuođâlávt kiälbuttemeh, mooraallávt tuommiittitteeh já sosiaallávt epivuoigâliih,   

naanood, et algâaalmugeh kolgâččii pyehtiđ kevttiđ vuoigâdvuođâidis rijjâ puohlágán olgooštmist,  

lii huolâstum tast, et algâaalmugeh láá killám historjállijn verivuođâin eres lasseen tanen, et toi kuávloid 
láá puáttám siisâvärrejeijeeh já toi enâmeh, kuávluh já luánduriggoduvah láá rievedum já toh láá tanen 
estum kevttimist eromâšávt jieijâs vuoigâdvuođâ ovdániđ tárbuidis já hiäđuidis miäldásávt, 

tuubdâst huápulii táárbu kunnijâttiđ já ovdediđ algâaalmugáid luándulávt kullee vuoigâdvuođâid, moh 
vuáđuduveh toi poolitlijd, ekonomâlijd já sosiaallijd ráhtusáid sehe kulttuuráid, jiegâlâš ärbivuovvijd, 
historjáid já filosofiáid, já eromâšávt algâaalmugij vuoigâdvuođâid jieijâs enâmáid, kuávloid já luándu-
riggoduvváid, 

tuubdâst lasseen huápulii táárbu kunnijâttiđ já ovdediđ algâaalmugij vuoigâdvuođâid, moh láá nanodum 
staatâiguin toohum sopâmušâiguin já eres nanodeijee orniistâlmijguin, 

lii mietimielâlâš toos, et algâaalmugeh ornijduveh vâi toi poolitliih, ekonomâliih, sosiaalliih já čuovviit-
tâsliih tileh puárániččii sehe jyehimuđusâs olgoštem já suárdim nuvâččij tobbeen, kost tot tiättoo, 

lii vises tast, et stivriimáin olssis sehe jieijâs enâmáid, kuávloid já luánduriggoduvváid vaikutteijee 
ovdánem pyehtih algâaalmugeh paijeentoollâđ já nanodiđ instituutioidis, kulttuurijdis já ärbivuovijdis 
sehe pyerediđ ovdánmis jieijâs viggâmušâi já tárbuidis miäldásávt, 

tuubdâst, et algâaalmugij tiäđu, kulttuurij já ärbivuáválij keevâtlâšvuođâi kunnijâttem oovded jieijâs 
uásild pirrâs pištee já täsipiälásii ovdánem já ääšimiäldásii tipšom, 

tiäddud algâaalmugij enâmij já kuávlui demilitarisistem uási ráávhun, ekonomâlii já sosiaallii 
pyereedmân já oovdedmân sehe oovtmielâlâšvuotân já ustevlâš koskâvuođáid maailm aalmugjuávhui já 
aalmugij kooskân, 

tuubdâst eromâšávt algâaalmugáid kullee perrui já siärvusij vuoigâdvuođâ siäiluttiđ párnáá 
vuoigâdvuođâi miäldásii juohum ovdâsvástádâs párnái šoddâdmist, škovliimist já pyereestvajemist,  

kiäččá, et staatâi já algâaalmugij koskâsijn sopâmušâin já eres pyeredeijee orniistâlmijn nanodum 
vuoigâdvuođáid lohtâs motomijn tilálâšvuođâin aalmugijkoskâsâš merhâšume, hiätu, ovdâsvástádâs já 
luándu, 

kiäččá meid, et sopâmušah já eres pyeredeijee orniistâlmeh sehe toi spejâlistem koskâvuotâ taheh vuáđu 
algâaalmugij já staatâi koskâsii kyeimivuođâ naanoodmân,	  	  

lii tiäđulâš tast, et Ovtâstum Aalmugij vuáđukirje, ekonomâlijd, sosiaallijd já čuovviittâslijd 
vuoigâdvuođâid kyeskee aalmugijkoskâsâš almossopâmuš já aalmuglijd vuoigâdvuođâid já poolitlijd 
vuoigâdvuođâid kyeskee aalmugijkoskâsâš almossopâmuš sehe Wien julgáštus já toimâmohjelm 
nanodeh puohâi aalmugij jiešmeridemvuoigâdvuođâ vuáđudeijee merhâšume; taan vuoigâdvuođâ 
vuáđuld aalmugeh merideh rijjâ poolitlii sajattuvâs já paijeentuálih rijjâ ekonomâlâš, sosiaallâš já 
čuovviittâslâš ovdánmis, 

tuálá mielâst, et mihheen taam julgáštusâst ij uážu kieldiđ oovtâgin aalmugist ton 
jiešmeridemvuoigâdvuođâ, maid tot kiävttá aalmugijkoskâsii vuoigâdvuođâ miäldásávt, 

lii vises tast, et algâaalmugij vuoigâdvuođâi tubdâstem tain julgáštussáin oovded staatâi já algâaalmugij 
koskâsii čavos oovtâstpargokoskâvuođâid, moh vuáđuduveh vuoigâlâšvuođâ, aalmugvääldi, 
olmoošvuoigâdvuođâi kunnijâttem, olgooštmettumvuođâ já fälskittis mielâ prinsiippáid, 

movtijdit staatâid nuávdittiđ puohâid, eromâšávt olmoošvuoigâdvuođáid lohtâseijee kenigâsvuođâidis, 
moh aalmugijkoskâsij äššikirjij mield heiviittuvvojeh algâaalmugáid, sehe olášuttiđ taid pehtilávt 
ráđádâlmáin já toimâmáin oovtâstpargoost áášánkullee aalmugijguin, 

tiäddud, et Ovtâstum Aalmugijn lii tehálâš já juátkojeijee pargo oovdeddijn já suoijâldijn algâaalmugij 
vuoigâdvuođâid, 

osko, et taat julgáštus lii uđđâ tehálâš ovdánemlävkki vigâdijn algâaalmugij vuoigâdvuođâi já 
rijjâvuođâi tuubdâstmân, oovdedmân já suoijâlmân sehe oovdeddijn Ovtâstum Aalmugij vuáháduv 
áášánkullee toimâm taan syergist, 

tuubdâst já naanood, et algâaalmugân kullee ohtâgâsâin lii vuoigâdvuotâ puohháid aalmugijkoskâsii 
vuoigâdvuođâst tubdâstum olmoošvuoigâdvuođáid olgoošthánnáá já et algâaalmugijn láá kollektiivliih 
vuoigâdvuođah, moh láá velttidmettumeh toos, et toh láá lemin, toi pyereestvajemân já olesovdánmân 
aalmugin,  

tuubdâst, et algâaalmugij sajattâh muttuustâl kuávluimield já enâmijmield já et aalmuglij já kuávlulij 
sierânâsjiešvuovij sehe sierâlágán historjállij já kulttuurlij tuávvái merhâšume kolgâččij väldiđ vuotân, 
já 

julgáášt juhlelávt čuávvoo Ovtâstum Aalmugij julgáštus algâaalmugij vuoigâdvuođâin ulmetäässin, 
moos kalga viggâđ kyeimivuođâ já koskâsii kunnijâttem vuoiŋâst: 

 

1 artikla 

Algâaalmugijn lii vuoigâdvuotâ siärvusin tâi ohtâgâssân navdâšiđ tievâsmiärálávt puohâin Ovtâstum 
Aalmugij vuáđukirjeest, olmoošvuoigâdvuođâi almosmaailmlii julgáštusâst já olmoošvuoigâdvuođâid 
kyeskee aalmugijkoskâsii vuoigâdvuođâst tubdâstum olmoošvuoigâdvuođâin já vuáđurijjâvuođâin. 

2 artikla 

Algâaalmugeh já toid kullee ohtâgâsah láá rijjâ já oovtviärdásiih puohâi eres aalmugijguin já 
ohtâgâsâiguin, já tain lii vuoigâdvuođâidis kevtidijn vuoigâdvuotâ leđe rijjâ jyehimuđužii, eromâšávt 
algâaalmug tuávváážân tâi identiteettân vuáđuduvvee, olgooštmist.  

3 artikla 

Algâaalmugijn lii jiešmeridemvuoigâdvuotâ. Taan vuoigâdvuođâ vuáđuld toh merideh rijjâ poolitlii 
sajattuvâs já ovdedeh rijjâ ekonomâlâš, sosiaallâš já čuovviitâslâš tiilees. 

4 artikla 

Jiešmeridemvuoigâdvuođâs kevtidijn lii algâaalmugijn vuoigâdvuotâ autonomian já jiešhaaldâšmân 
aašijn, moh lohtâseh toi siskiipiäláid já páiháláid aššijd sehe toi jiešhaldâšempargoi ruttâdemvuovvijd. 

5 artikla 

Algâaalmugijn lii vuoigâdvuotâ paijeentoollâđ já nanodiđ sierânâs poolitlijd, vuogâdvuođâlijd, 
ekonomâlijd, sosiaallijd já čuovviitâslijd instituutioidis, siäilutmáin siämmást vuoigâdvuođâs uásálistiđ 
tievâsmiärálávt staatâ poolitlâš já sosiaallâš elimân sehe ekonomia- já čuovviittâselimân. 

6 artikla 

Jyehi algâaalmugân kullee ohtâgâsâst lii vuoigâdvuotâ aalmugjeessânvuotân. 

7 artikla 

1. Algâaalmugân kullee ohtâgâsâin lii vuoigâdvuotâ elimân sehe persovnlii rumâšlâš já jiegâlâš 
kuoskâmettumvuotân, rijjâvuotân já torvolâšvuotân. 

2. Algâaalmugijn lii kollektiivlâš vuoigâdvuotâ eelliđ rijjâ, ráávhust já torvolávt sierânâs aalmugin, ige 
toid uážu čuosâttiđ juávkkutuššâdem tâi eres viehâvääldi, luhâmáin mieldi párnái pággusirdem juávhust 
nuubán. 

8 artikla 

1. Algâaalmugijn já toid kullee ohtâgâsâin lii vuoigâdvuotâ toos, et toh iä pággusuddâluttuu ige toi 
kulttuur tuššâduu.  

2. Staatah fäälih pehtilis vuáháduvâid, moiguin puáhtá estiđ já pyerettiđ: 

(a) toimâm, mon uáivilin tâi vaikuttâssân lii tot, et algâaalmugijn rieveduvvoo toi kuoskâmettumvuotâ 
sierânâs aalmugin tâi toi kulttuurliih áárvuh tâi etnisâš identiteet; 

(b) toimâm, mon uáivilin tâi vaikuttâssân lii algâaalmugij tâi toid kullee ohtâgâsâi enâmij, kuávlui tâi 
luánduriggoduvâi rievedem; 

(c) jyehimuđusijd aalmug pággusirdemijd, moi uáivilin tâi vaikuttâssân lii monnii algâaalmug já toos 
kullee ohtâgâsâi vuoigâdvuođâ luávkkám tâi hiäjusmittem; 

(d) jyehimuđusii pággusuddâluttem tâi -lahtem; 

(e) jyehimuđusii propaganda, mon uáivilin lii ovdediđ algâaalmugáid já toid kullee ohtâgâssáid čyeccee 
näliolgoštem tâi etnisii olgoštem tâi avžut toos. 

9 artikla 

Algâaalmugijn já toid kullee ohtâgâsâin lii vuoigâdvuotâ kuullâđ algâsiärvusân tâi -aalmugân 
áášánkullee siärvus tâi aalmug ärbivuovij já vuovij miäldásávt. Taan vuoigâdvuođâ kevttimist ij uážu 
šoddâđ maggaargin olgoštem. 

10 artikla 

Algâaalmugijd ij uážu pággoin sirdeđ enâmijnis tâi kuávluinis. Algâaalmugijd ij uážu asâttiđ uđđâsist 
toi rijjâ já tiätun vuáđuduvvee munemietâmâšâttáá ige ovdilgo lii sooppum ääšimiäldásiist já vuoigâliist 
sajanmáávsust já máhđulâšvuođâi mield maccâmmáhđulâšvuođâst. 

11 artikla 

1. Algâaalmugijn lii vuoigâdvuotâ hárjuttiđ já iäláskittiđ kulttuurlijd ärbivuovijdis já vuovijdis. Taas 
kuleh vuoigâdvuotâ paijeentoollâđ, suojâliđ já ovdediđ toi kulttuurij ovdebijd, tááláid já puátteid 
tiettumhaamijd, tegu arkeologâlijd já historjállijd čuásáttuvâid, tiiŋgâid, maalijd já seremoniaid, tekniik 
sehe kovetaiduid já oovdânpyehtee taiduid já kirjálâšvuođâ.  

2. Staatah pyeretteh oovtâst algâaalmugijguin ovdedum pehtilis vuáháduvâi vievâst algâaalmugij 
kulttuurlii, jiegâlii, oskoldâhlii já vuoiŋâlii omâduv, mii lii valdum tain aalmugijn toi rijjâ já tiätun 
vuáđuduvvee munemietâmâšâttáá tâi luákkáámáin toi laavâid, ärbivuovijd já vuovijd, já taat 
pyerettemlattim puáhtá toollâđ siste macâttem.  

12 artikla 

1. Algâaalmugijn lii vuoigâdvuotâ olgospyehtiđ, hárjuttiđ, ovdediđ já máttááttiđ vuoiŋâlijd já 
oskoldâhlijd ärbivuovijdis, vuovijdis já seremoniaidis, vuoigâdvuotâ paijeentoollâđ, suojâliđ já kevttiđ 
ráávhust oskoldâhlijd já kulttuurlijd čuásáttuvâidis, vuoigâdvuotâ kevttiđ seremoniatiŋgâidis já meridiđ 
toi kevttimist sehe vuoigâdvuotâ jaamišijdis rummâšij tâi toi pasâttâsâi pááikán vuolgâtmist.  

2. Staatah viggeh toohâđ máhđulâžžân toi haaldust orroo seremoniatiiŋgâi já jaamišij rummâšij tâi toi 
pasâttâsâi juksâmvuođâ já/tâi macâttem algâaalmugáid oovtâst áášánkullee algâaalmugijguin ovdedum 
vuoigâlij, avus já pehtilis vuáháduvâi vievâst. 	  

13 artikla 

1. Algâaalmugijn lii vuoigâdvuotâ iäláskittiđ, kevttiđ, ovdediđ já sirdeđ puátteid suhâpuolváid historjás, 
kielâidis, njálmálijd ärbivuovijdis, filosofias, čäällimvuáháduvâidis já kirjálâšvuođâs sehe vuoigâdvuotâ 
nomâttiđ já siäiluttiđ jieijâs siärvus-, päikki- já olmoošnoomâid. 

2. Staatah olášuteh pehtilis tooimâid ton visásmitmân, et taat vuoigâdvuotâ suojâluvvoo já et 
algâaalmugeh pyehtih iberdiđ poolitlijd, vuogâdvuođâlijd já haaldâtlijd lattiimijd sehe šoddâđ jiejah 
iberduđ tain, táárbumield tulkkum vievâst tâi eres ääšimiäldásij vuovijguin. 

14 artikla 

1. Algâaalmugijn lii vuoigâdvuotâ vuáđuduđ jieijâs škovlâvuáháduvâid já -lájádâsâid, moh adeleh 
máttááttâs toi jieijâs kielâiguin toi kulttuurlijd máttááttâs- já oppâmvuovvijd hiäivuláin vuovvijn, sehe 
vuoigâdvuotâ stivriđ taid. 

2. Algâaalmugáid kullee ohtâgâsâin, eromâšávt párnáin, lii vuoigâdvuotâ finniđ áášánkullee staatâ 
škovlim olgoošthánnáá ton puohâin taasijn já puohâin haamijn. 

3. Staatah olášuteh oovtâst algâaalmugijguin pehtilis tooimâid, vâi algâaalmugáid kullee ohtâgâsah, 
eromâšávt párnááh, meid toi siärvusij ulguubeln ellee párnááh, pyehtih finniđ jieijâs kulttuur máttááttâs 
já jiejâskielâlâš máttááttâs máhđulâšvuođâi mield. 

15 artikla 

1. Algâaalmugijn lii vuoigâdvuotâ kulttuuris, ärbivuovijdis, historjás já viggâmušâidis áárvustanemân já 
maaŋgânálásâšvuotân, moh kalgeh ääšimiäldásávt spejâlistiđ škovliimist já almolii viestâdmist.  

2. Staatah olášuteh áášánkullee algâaalmugijguin ráđádâlmáin já oovtâstpargoost toimâmáin pehtilis 
tooimâid, moiguin tuástojeh munekááduh, meddâlistojeh olgooštmeh já ovdeduvvojeh soováášvuotâ, 
oovtmielâlâšvuotâ já šiev koskâvuođah algâaalmugij já puohâi eres ohtsâškoddejuávhui kooskâ. 

16 artikla 

1. Algâaalmugijn lii vuoigâdvuotâ vuáđudiđ jieijâs já jieijâskielâlijd viestâdemriäiduid, sehe kevttiđ 
iärásij ko algâaalmugij viestâdemriäidui puoh haamijd olgoošthánnáá. 

2. Staatah olášuteh pehtilis tooimâid, moiguin visásmittoo, et toi omâstem viestâdemriäiduh spejâlisteh 
ääšimiäldásávt algâaalmugij kulttuurlâš maaŋgânálásâšvuođâ. Staatah avžuutteh priivaatomâstusâst 
orroo viestâdemriäiduid spejâlistiđ ääšimiäldásávt algâaalmugij kulttuurlâš maaŋgânálásâšvuođâ, 
raijiihánnáá kuittâg oles sänirijjâvuođâ visásmittem. 

17 artikla 

1. Algâaalmugijn já toid kullee ohtâgâsâin lii vuoigâdvuotâ navdâšiđ tievâsmiärálávt puohâin heiviittum 
aalmugijkoskâsâš já aalmuglâš pargovuoigâdvuođâst nanodum vuoigâdvuođâin. 

2. Staatah olášuteh algâaalmugijguin ráđádâlmáin já oovtâstpargoost toimâmáin sierânâstooimâid, 
moiguin suojâluvvojeh algâaalmugij párnááh ekonomâlii ávhástâlmist já pargoost, mii puáhtá leđe 
párnážân varâlâš tâi hemâdiđ suu škovlim tâi häittidiđ párnáá tiervâsvuođâ tâi rumâšâlâš, jiegâlâš, 
vuoiŋâlâš, mooraallâš tâi sosiaallâš ovdánem, väldimáin vuotân tai párnái eromâš háváduvvâsvuođâ já 
škovlim merhâšume sii kiävrumân. 

3. Algâaalmugáid kullee ohtâgâsâin lii vuoigâdvuotâ toos, et sijjân iä heiviittuu olgošteijee pargoiävtuh 
já -tile, eres lasseen palvâluskoskâvuođâ tâi pálkkááttem iävtuh. 

18 artikla 

Algâaalmugijn lii vuoigâdvuotâ uásálistiđ jieijâs toimâmprinsiipâi miäldásávt väljejum ovdâsteijeidis 
pehti miärádâstohâmân aašijn, moh pyehtih vaikuttiđ tai aalmugij vuoigâdvuođáid, sehe vuoigâdvuotâ 
paijeentoollâđ já ovdediđ jieijâs miärádâstoohâmorgaanâid. 

19 artikla 

Staatah ráđádeleh rehálâš mieláin já tuáimih oovtâstpargoost áášánkullee algâaalmugijguin tai jieijâs 
ovdâstemorgaanâi pehti vâi finnejeh toi rijjâ já tiätun vuáđuduvvee munemietâmâš ovdilgo staatah 
tuhhiitteh já olášuteh lahâaasâtlijd tâi haaldâtlijd tooimâid, moh pyehtih vaikuttiđ algâaalmugáid. 

20 artikla 

1. Algâaalmugijn lii vuoigâdvuotâ paijeentoollâđ já ovdediđ poolitlijd, ekonomâlijd já sosiaallijd 
vuáháduvâidis tâi instituutioidis, kevttiđ torvolávt jieijâs áigápuátu- já ovdedemvuovijd sehe hárjuttiđ 
rijjâ puoh ärbivuáválijd toimâidis já eres ekonomâlijd toimâidis. 

2. Algâaalmugeh, main láá rievedum toi iäláttâsah já áigápuátu- já ovdedemvyevih, láá vuoigâdvuođâ-
liih ääšimiäldásii já vuoigâlii puáráttâsân. 

21 artikla 

1. Algâaalmugijn lii olgooštmettum vuoigâdvuotâ ekonomâlii já sosiaallii tiles pyereedmân eres lasseen 
škovlim, pargolâšvuođâ, áámmátlii škovlim já uđđâsistškovlim, aassâm, putesintoollâm, tiervâsvuođâ já 
sosiaaltorvo suorgijn.  

2. Staatah olášuteh pehtilis tooimâid já táárbumield sierânâstooimâid, moiguin puáhtá visásmittiđ 
algâaalmugij ekonomâlii já sosiaallii tile juátkojeijee pyeredem. Eromâš huámášume kalga kiddiđ 
algâaalmugáid kullee puárásij, nisonij, nuorâi, párnái já vádulâš ulmui vuoigâdvuođáid já 
sierânâstárboid. 

 22 artikla 

1. Taam julgáštus olášuttem ohtâvuođâst kalga kiddiđ eromâš huámášume	   algâaalmugij puárásij, 
nisonij, nuorâi, párnái já vádulâš ulmui	  vuoigâdvuođáid já sierânâstárboid. 

2. Staatah olášuteh oovtâst algâaalmugijguin tooimâid, moiguin visásmittoo, et algâaalmugij nisoneh já 
párnááh navdâšeh tievâsmiärálávt suojâlem já táhádâsâid jyehimuđušii viehâvääldi já olgoštem vuástá.  

23 artikla 

Algâaalmugijn lii vuoigâdvuotâ meridiđ já ovdediđ vuosâsajasijd uulmijd já strategiaid, moh kyeskih toi 
ovdánemvuoigâdvuođâ kevttim. Algâaalmugijn lii eromâšávt vuoigâdvuotâ uásálistiđ aktiivlávt toid 
vaikutteijee tiervâsvuođâhuolâttâs- já aassâmviäsuohjelmij sehe eres ekonomâlij já sosiaallij ohjelmij 
oovdedmân já tain meerridmân sehe vuoigâdvuotâ máhđulâšvuođâi mield haldâšiđ taid ohjelmijd jieijâs 
toimâorgaanâi pehti. 

24 artikla 

1. Algâaalmugijn lii vuoigâdvuotâ hárjuttiđ ärbivuáválii tálhudemes já paijeentoollâđ tiervâsvuođâ-
tipšovuovijdis, fáárun luhâmáin táálhudmân kevttum eellimtehálij šadoi, ellei já mineraalâi siäiluttem. 
Algâaalmugáid kullee ohtâgâsâin lii meiddei olgooštmettum vuoigâdvuotâ finniđ puoh sosiaal- já 
tiervâsvuođâhuolâttâspalvâlusâid.  

2. Algâaalmugáid kullee ohtâgâsâin lii siämmáálágán vuoigâdvuotâ alemuu rumâšlâš já jiegâlâš 
tiervâsvuođâ táásán, mii lii finniimist. Staatah olášuteh tárbulijd tooimâid, moiguin lii viggâmuš juksâđ 
ceehijmield taan vuoigâdvuođâ olesmiärásii olášume.	  

25 artikla 

Algâaalmugijn lii vuoigâdvuotâ paijeentoollâđ já nanodiđ tijpâlii vuoiŋâlâš koskâvuođâs ärbivuáválávt 
omâstâm tâi mudoi haaldust toollâm já kiävttám enâmáid, kuávloid, čácáduvváid, riddomeeráid já eres 
luánduriggoduvváid sehe siäiluttiđ taas lohtâseijee ovdâsvástádâsâidis puátteid suhâpuolváid. 

26 artikla 

1. Algâaalmugijn lii vuoigâdvuotâ ärbivuáválávt omâstâm, haaldust toollâm tâi mudoi kiävttám tâi 
haahâm enâmáid, kuávloid já luánduriggoduvváid. 

2. Algâaalmugijn lii vuoigâdvuotâ omâstiđ, kevttiđ, ovdediđ já haldâšiđ taid enâmijd, kuávluid já 
luánduriggoduvâid, moh láá toi haaldust ärbivuáválii omâstus tâi eres ärbivuáválii haaldusttoollâm tâi 
kevttim vuáđuld tâi maid toh láá mudoi haahâm. 

3. Staatah tubdâsteh täid enâmijd, kuávluid já luánduriggoduvâid laavâst já suojâleh taid lavváin. Taam 
tuubdâstmist kalga ääšimiäldásávt kunnijâttiđ áášánkullee algâaalmugij vuovijd, ärbivuovijd já 
eennâmhaldâsemvuáháduvâid. 

27 artikla 

Staatah vuáđudeh já olášuteh oovtâst ääšánkullee algâaalmugijguin vuoigâlii, hiäŋgáámettum, 
pelettemes, ávus já čoođâuáinojeijee sehe algâaalmugij laavâid, ärbivuovijd, vuovijd já eennâm-
haldâsemvuáháduvâid ääšimiäldásávt tubdâsteijee lattim vâi pyehtih tubdâstiđ já čuávdiđ algâaalmugij 
vuoigâdvuođâid, moh kyeskih toi enâmijd, kuávluid já luánduriggoduvâid, fáárun luhâmáin meiddei toi 
ärbivuáválávt omâstem tâi mudoi haaldust toollâm tâi kiävttám enâmijd, kuávluid já luánduriggoduvâid. 
Algâaalmugijn kalga leđe vuoigâdvuotâ uásálistiđ taan lattiimân.  

28 artikla 

1. Algâaalmugijn lii vuoigâdvuotâ puáráttâsân tagaráin vuovvijn, mii puáhtá toollâđ siste eres lasseen 
macâttem, tâi jis macâttem ij lah máhđulâš, te ääšimiäldásii, vuoigâlii já kohtulii sajanmáávsun 
ärbivuáválávt omâstem tâi mudoi haaldust toollâm tâi kiävttám enâmijn, kuávluin já luánduriggoduvâin, 
moh láá tyemmejum monâttemnáál tâi tuáhánvaldum, valdum haaldun tâi väldidum tâi moh láá kevttum 
tâi vahâgittum tai aalmugij rijjâ já tiätun vuáđuduvvee munemietâmâšâttáá.  

2. Jis áášánkullee aalmugijguin ij rijjâ soppuu nubánáál, čođâldittoo sajamnáksu kvaliteetâs, stuárudu-
vâs já vuoigâdvuođâlâš sajattuvâs peeleest västideijee enâmin, kuávlun já luánduriggodâhhân tâi ruđâlâš 
sajanmáksun tâi eres ääšimiäldásâžžân puáráttâssân. 

29 artikla 

1. Algâaalmugijn lii vuoigâdvuotâ siäiluttiđ já suojâliđ pirrâs sehe jieijâs enâmij tâi kuávlui já 
luánduriggoduvâi pyevtittâsnaavcâ. Staatah väldih kiävtun já olášuteh algâaalmugáid toi siäiluttem já 
suojâlem várás uáivildum toorjâohjelmijd olgoošthánnáá. 

2. Staatah olášuteh pehtilis tooimâid visásmitmân, et algâaalmugij enâmáid tâi kuávloid iä vyerkkejuu 
ige loppâsajostittuu varâliih amnâseh toi rijjâ já tiätun vuáđuduvvee munemietâmâšâttáá. 

3. Staatah olášuteh meid pehtilis tooimâid visásmitmân táárbumield tom, et algâaalmugij tiervâsvuođâ 
čuávumân, paijeentolâmân já maaccâtmân uáivildum ohjelmeh, maid varâlij amnâsij vaikuttâsâi vuá-
lásâžžân šoddâm aalmugeh ovdedeh já olášuteh, piäijojeh ääšimiäldásávt olášuttemnáál. 

30 artikla 

1. Algâaalmugij enâmijn tâi kuávluin ij uážu hárjuttiđ suáldátlâš tooimâ, jis tot ij lah agâstâllum áášán 
lohtâseijee almolii hiäđu keežild, jis tast ij lah mudoi rijjâ sooppum áášánkullee algâaalmugijguin tâi jis 
toh iä lah tom táttum. 

2. Staatah ráđádeleh pehtilávt áášánkullee algâaalmugijguin ääšimiäldásij vuovijguin já eromâšávt tai 
aalmugij ovdâstemorgaanâi pehti ovdil toi enâmij tâi kuávlui kevttim suáldátlâš tooimân. 

31 artikla 

1. Algâaalmugijn lii vuoigâdvuotâ paijeentoollâđ, haldâšiđ, suojâliđ já ovdediđ kulttuuräärbis, ärbitiä-
đus já ärbivuáválijd kulttuurolgospyehtimijdis sehe tiettuus, teknologias já kulttuurijdis jieškote-uv 
tiettumhaamijd, fáárun luhâmáin meid olmoošlijd já geneettisijd naavcâid, siemânijd, talkkâsijd, tiäđu 
ellei já šadoi jiešvuođâin, njálmálii ärbivyevi, kirjálâšvuođâ, hammiimijd, valastâllâm sehe ärbivuává-
lijd speelâid já sierâid sehe kovetaiduid já oovdânpyehtee taiduid. Tain lii meiddei vuoigâdvuotâ 
paijeentoollâđ, haldâšiđ, suojâliđ já ovdediđ taan kulttuuráárbán, ärbitiätun já ärbivuáválij kulttuur-
olgospyehtimáid lohâseijee jiegâlâš omâduvâs. 

2. Staatah olášuteh oovtâst algâaalmugijguin pehtilis tooimâid, moiguin tubdâstuvvoo tai vuoigâdvuođâi 
kevttim já suojâluvvoo tot. 

32 artikla 

1. Algâaalmugijn lii vuoigâdvuotâ meridiđ já ovdediđ vuosâsajasijd uulmijd já strategiaid enâmijdis tâi 
kuávluidis já eres luánduriggoduvâidis ovdedem tâi kevttim várás. 

2. Staatah ráđádeleh rehálâš mieláin já tuáimih oovtâstpargoost áášánkullee algâaalmugijguin toi jieijâs 
ovdâstemorgaanâi pehti vâi finnejeh toi rijjâ já tiätun vuáđuduvvee munemietâmâš ovdilgo staatah 
tuhhiitteh haavâid, moh vaikutteh algâaalmugij enâmáid tâi kuávloid já eres luánduriggoduvváid, ero-
mâšávt oovdeddijn tâi kevtidijn mineraal- tâi čäciriggoduvâid tâi eres luánduriggoduvâid. 

3. Staatah fäällih pehtilis vuáháduvâid, moi vievâst pyerettuvvoo ääšimiäldásávt já vuoigâlávt ovdeláá 
mainâšum toimâm, já toh kalgeh olášuttiđ ääšimiäldásijd tooimâid, moiguin linásmittojeh pirrâsân 
čyeccee, ekonomâliih, sosiaalliih, čuovviitâsliih já vuoiŋâliih hemâdâsvaikuttâsah.  

33 artikla 

1. Algâaalmugijn lii vuoigâdvuotâ meridiđ jieijâs identiteetâst tâi jeessânvuođâst vuovijdis já ärbi-
vuovijdis miäldásávt. Taat ij hiäjusmit algâaalmugáid kullee ohtâgâsâi vuoigâdvuođâ finniđ aassâm-
statâidis aalmugjeessânvuođâ. 

2. Algâaalmugijn lii vuoigâdvuotâ meridiđ jieijâs toimâorgaanâi ráhtusijd já valjiđ toi jesânijd nuáv-
ditmáin jieijâs lattimvuovijd. 

34 artikla 

Algâaalmugijn lii vuoigâdvuotâ ovdediđ já paijeentoollâđ jieijâs toimâorgaanâi ráhtusijd sehe tijpâlijd 
vuovijdis, vuoiŋâlâšvuođâs, ärbivuovijdis, lattiimijdis já vuáválâšvuođâidis sehe máhđulijd vuoigâd-
vuođâvuáháduvâidis tâi -vuovijdis aalmugijkoskâsij olmoošvuoigâdvuođnoormâi miäldásávt. 

35 artikla 

Algâaalmugijn lii vuoigâdvuotâ meridiđ toid kullee ohtâgâsâi kenigâsvuođâin siärvusijdis kuáttá. 

36 artikla 

1. Algâaalmugijn, eromâšávt aalmugijkoskâsij raajij juáhám aalmugijn, lii vuoigâdvuotâ paijeentoollâđ 
já ovdediđ raajijd rastaldittee ohtâvuođâid, koskâvuođâid já oovtâstpargo, fáárun luhâmáin meid vuoi-
ŋâlâš, čuovviittâslâš, poolitlâš, ekonomâlâš já sosiaallâš toimâm, sehe toid kullee ohtâgâsâiguin et eres 
aalmugijguin. 

2. Staatah olášuteh algâaalmugijguin ráđádâlmáin já oovtâstpargoost toimâmáin pehtilis tooimâid, 
moiguin helppejuvvoo taan vuoigâdvuođâ kevttim já visásmittoo ton olášume. 

37 artikla 

1. Algâaalmugijn lii vuoigâdvuotâ toos, et toi ääšiomâhij staatâiguin tâi tai čuávvoostaatâiguin toohum 
sopâmušah já eres pyeredeijee orniistâlmeh tubdâstuvvojeh, toh nuávdittuvvojeh já toh jođettuvvojeh 
vuáimán, sehe toos, et staatah kunnijâtteh já nuávditteh täid sopâmušâid já eres pyeredeijee orniistâl-
mijd. 

2. Moonnân ääši taam julgáštusâst ij pyevti tulkkuđ, et tot keeppid tâi koomeet algâaalmugij vuoigâd-
vuođâid, main lii meridum sopâmušâin já eres pyeredeijee orniistâlmijn. 

38 artikla 

Staatah olášuteh algâaalmugijguin ráđádâlmáin já oovtâstpargoost toimâmáin ääšimiäldásijd tooimâid, 
fáárun luhâmáin meid lahâasâttâstooimâid, taan julgáštus uulmij juksâmân. 

39 artikla 

Algâaalmugijn lii vuoigâdvuotâ uážžuđ staatâin já aalmugijkoskâsii oovtâstpargo pehti ekonomâlii já 
teknisii iše, vâi toh pyehtih navdâšiđ taan julgáštusân kullee vuoigâdvuođâin. 

40 artikla 

Algâaalmugijn lii vuoigâdvuotâ ääšimiäldásáid já vuoigâláid lattiimáid, main čuávdojeh toi nááguh já 
riijdoh staatâiguin tâi eres uásipelijguin, vuoigâdvuotâ uážžuđ ääši kyeskee miärádâs ájáttâlhánnáá já 
vuoigâdvuotâ pehtilis riehtisyejivuovvijd puohâi ohtâgâslij já kollektiivlij vuoigâdvuođâi luávkkáámij 
vuástá. Tággáár miärádâsâst kalgeh valduđ ääšimiäldásávt vuotân áášánkullee algâaalmugij vyevih, 
ärbivyevih, njuolgâdusah já riehtivuáháduvah sehe aalmugijkoskâsiih olmoošvuoigâdvuođah. 

41 artikla 

Ovtâstum Aalmugij vuáháduv orgaaneh já sierânâsornijdumeh sehe eres staatâikoskâsiih ornijdumeh 
kalgeh jieijâs uásild ovdediđ taam julgáštus olesmiärásii olášume eres lasseen orniimáin ruttâdemoov-
tâstpargo já teknisii iše. Kalga väldiđ kiävtun vuovijd, moiguin visásmittoo algâaalmugij uásálistem toid 
vaikutteijee aššijd. 

42 artikla 

Ovtâstum Aalmugeh, ton orgaaneh, fáárun luhâmáin meid algâaalmugij aašijd kieđâvuššee pissoo foo-
rum, sehe sierânâsornijdumeh, meid riijkâtääsist, já jeessânstaatah ovdedeh taam julgáštus kunnijâttem 
já olesmiärálâš heiviittem sehe čuávvuh taam julgáštus vaikuttâsvuođâ. 

43 artikla 

Taam julgáštusâst tubdâstum vuoigâdvuođah taheh maailm algâaalmugij siäilum, áárvu já pyereest-
vaijeem turviimân tarbâšeijee ucemustääsi. 

44 artikla 

Puoh taam julgáštusâst tubdâstum vuoigâdvuođah já rijjâvuođah tähiduvvojeh algâaalmugáid kullee 
almaid já nisonáid oovtviärdásávt. 

45 artikla 

Moonnân ääši taam julgáštusâst ij uážu tulkkuđ nuuvt, et tot raijiiččij tâi lopâttičij algâaalmugij tááláid 
tâi máhđulijd puátteid vuoigâdvuođâid.  

46 artikla 

1. Moonnân ääši taam julgáštusâst ij uážu tulkkuđ nuuvt, et tot merhâšičij moonnân staatâ, aalmug, 
juávhu tâi ulmuu vuoigâdvuođâ uásálistiđ tooimân tâi čođâldittiđ tavo, mii lii Ovtâstum Aalmugij 
vuáđukirje vuástásâš, ige tulkkuđ nuuvt, et tot suovâččij tooimâ, mii ollásávt tâi uásild pieđgiiččij 
olesváldálij já jiečânâs staatâi kuávlulii čavosvuođâ tâi poolitlii jiečânâsvuođâ tâi hiäjusmitáččij taid, ige 
movtijdittiđ tággáár tooimân.  

2. Kevtidijn taam julgáštusâst olgospuohtum vuoigâdvuođâid kalga kunnijâttiđ puohâi olmoošvuoi-
gâdvuođâid já vuáđurijjâvuođâid. Taam julgáštusâst olgospuohtum vuoigâdvuođâi kevttimân uážžu 
čuosâttiđ tuše lavváin asâttum raijiittâsâid aalmugijkoskâsij olmoošvuoigâdvuođâid kenigittee aašij 
miäldásávt. Tah raijiittâsah kalgeh leđe olgooštmettumeh já iävtuittáá velttidmettumeh tuše ton visás-
mitmân, et iärásij vuoigâdvuođah já rijjâvuođah tubdâstuvvojeh já toh kunnijâttuvvojeh ääšimiäldásávt 
já et demokraattisii ohtsâškode vuoigâdvuođâliih já págulumoseh vátámâšah tievih.  

3. Taam julgáštus kalga tulkkuđ nuávditmáin vuoigâlâšvuođâ, aalmugvääldi, olmoošvuoigâdvuođâi 
kunnijâttem, täsiáárvu, oovtviärdásâšvuođâ, šiev haldâšem já rehálii mielâ prinsiipâid.  


